
ÁLYKTUN AÐALFUNDAR BSRB UM SKATTAMÁL

Aðalfundur BSRB krefst endurskoðunar á skattkerfinu með það fyrir augum að bæta verulega kjör þeirra sem hafa minnstar tekjur. Skattaálögur hvíla nú á öryrkjum og atvinnulausum án þess að tekjur þessara hópa hafi verið færðar í viðunandi horf. Með síðustu skattkerfisbreytingum ríkisstjórnarinnar jókst mismunun á skattlagningu tekna eftir uppruna þeirra. Þannig var sköttum létt af eignarhaldsfélögum og öðrum fyrirtækjum og er nú meiri munur en áður var á skattbyrði þeirra annars vegar og sköttum launamanna hins vegar. 

Ljóst er að ráðast þarf í skattkerfisbreytingar með hag launafólks í huga og flétta saman við þær endurskoðun á barnabótum og húsnæðiskostnaði.

Ljóst er að varnaðarorð BSRB frá síðastliðnu hausti um að skattkerfisbreytingar ríkisstjórnarinnar myndu auka á ójöfnuð í landinu reyndust á rökum reist. BSRB hvetur til þess að við skattkerfisbreytingar, sem brýn þörf er á að framkvæma, verði fyrst hugað að þeim sem minnstar tekjur hafa en ekki hinum sem búa við best kjör. Í álitsgerð BSRB vegna frumvarps ríkisstjórnarinnar um tekjuskatt og eignaskatt frá síðastliðnu hausti var varað við því að næði frumvarpið fram að ganga myndi það “ívilna fjársterkum aðilum, án þess að tilraun sé gerð til þess að létta undir með láglaunafólki og millitekjuhópum, að undantekinni tillögu um að afnema skatta á húsaleigubætur. BSRB vekur athygli á að á sama tíma og sköttum hefur jafnt og þétt verið létt af fjársterkum fyrirtækjum og arðgreiðslum í atvinnurekstri hefur fjölgað í þeim hópi láglaunafólks og öryrkja sem nú greiða skatta en voru áður undir skattleysismörkum.”  

Til sanns vegar má færa að það er ekki mælikvarði á lífskjörin hvort fólk greiðir skatta af tekjum sínum. Fjármálaráðherra hefur þannig réttilega bent á að þegar upp er staðið skal spyrja um kaupmátt og almenn lífskjör fólks í víðum skilningi. Ríkisstjórnin hefur hins vegar ekki komið til móts við þá sem minnst bera úr býtum mælt á þennan mælikvarða. Þvert á móti hafa hvers kyns álögur aukist og ber þar hæst útgjöld vegna heilbrigðis- og húsnæðismála.

